
OLIY TA’LIM XIZMATLARI MOHIYATI VA 
RIVOJLANISH NAZARIYASI

Annotatsiya: Ushbu maqolada oliy ta’lim xizmatlarining nazariy asoslari uzoq muddatli yondashuvlar asosida tahlil qilinadi. 
Maqolada muallif tomonidan mavjud ta’riflar chuqur o‘rganilib, ayrim kamchiliklari ko‘rsatilib, takomillashtirilgan ta’rif 
ishlab chiqiladi. Tadqiqot davomida oliy ta’lim xizmatlarining ijtimoiy-iqtisodiy ahamiyati keng yoritilib, bandlik, daromad, 
mehnat bozori kabi omillar bilan bog‘liq holda tahlil qilinadi. Tahliliy yondashuvlar asosida ushbu xizmatlar makroiqtisodiy 
ko‘rsatkichlarga ta’siri ham ko‘rsatib berilgan.

Kalit soʻzlar: oliy ta’lim xizmatlari, ijtimoiy-iqtisodiy ta’sir, YAIM, bandlik, daromad, ish o‘rinlari, raqobat, mehnat bozori, 
talab va taklif, resurslar.
Abstract: This article examines the theoretical foundations of higher education services through a long-term analytical 
perspective. The author evaluates various existing definitions within this category, identifies key limitations, and proposes 
an improved conceptual framework. The socio-economic importance of higher education services is explored in detail, 
particularly in relation to employment, income generation, and labor market dynamics. The study also highlights their 
influence on macroeconomic indicators.

Key words: higher education services, socio-economic impact, GDP, employment, income, job creation, competition, 
labor market, demand and supply, resources.
Аннотация: В данной статье рассматриваются теоретические основы услуг высшего образования с позиции 
долгосрочного подхода. Автором проанализированы различные определения категории высшего образования, 
выявлены их недостатки и предложена усовершенствованная формулировка. Социально-экономическая 
значимость услуг высшего образования подробно раскрыта через такие факторы, как занятость, доход, рынок 
труда. Кроме того, представлена оценка влияния данных услуг на макроэкономические показатели.

Ключевые слова: услуги высшего образования, социально-экономическое влияние, ВВП, занятость, доход, 
рабочие места, конкуренция, рынок труда, спрос и предложение, ресурсы.

K I R I S H
Bugungi kunda mamlakatning barqaror ijtimoiy-iqtisodiy rivojlanishini ta’minlashda ta’lim sohasi hal 

qiluvchi omillardan biri sifatida alohida o‘rin egallaydi. Zamonaviy davlatlar taraqqiyot poygasida muvaffaqiyat 
qozonayotgan bo‘lsa, bu – ularning ta’lim sohasini ustuvor yo‘nalish sifatida belgilab, mazkur sohani chuqur isloh 
qilgani bilan bevosita bog‘liqdir. Xususan, oliy ta’lim xizmatlari – jamiyat taraqqiyotining asosiy drayveri, inson 
kapitalini shakllantirishda beqiyos o‘rin tutadi. U milliy iqtisodiyotda innovatsiyalarni yaratish, raqobatbardosh 
mutaxassislar tayyorlash va aholining farovonligini oshirishga xizmat qiladi.

Ta’lim sohasining ijtimoiy va iqtisodiy ahamiyati tarixiy jarayonlar mobaynida ham o‘z aksini topgan. Alisher 
Navoiyning “Mahbub-ul qulub”, Zahiriddin Muhammad Boburning “Boburnoma” asarlari, shuningdek, “Qur’oni 
karim” va hadislarda ta’limning jamiyatdagi roli, ma’naviy kamolot va axloqiy tarbiyada tutgan o‘rni chuqur 
tahlil etilgan. Inson faqat moddiy boylik va tabiat resurslari bilan emas, balki aqliy va kasbiy mehnati orqali o‘z 
ehtiyojlarini qondiradi. Demak, ta’lim insonni yaratuvchanlik va ijtimoiy faoliyatga yetaklaydigan asosiy omildir.

Oliy ta’lim xizmatlarining kelib chiqishi insoniyat taraqqiyotining ibtidoiy bosqichlariga borib taqaladi. Qadimgi 
jamiyatda bilimli, tafakkuri chuqur va ishbilarmon shaxslar qabila yetakchilari bo‘lgan. Arxeologik topilmalarda 
ushbu shaxslarning faoliyati tasvirlangan. Ularning jamiyatni boshqarishda, mehnat faoliyatini tashkil etishda, 
ov va himoya ishlarida faol qatnashgani, o‘zgalardan ajralib turgani ularning yuqori bilim va salohiyat egasi 
bo‘lganidan dalolat beradi. Ushbu tarixiy dalillar oliy ta’lim xizmatlarining shakllanishi va rivojlanishi uzoq tarixiy 
ildizlarga ega ekanini ko‘rsatadi.

Shu bois, bugungi kunda oliy ta’lim xizmatlari nazariy jihatdan chuqur o‘rganilishi zarur. Chunki ushbu 
xizmatlarning rivoji – aholi bandligini ta’minlash, kambağallikni qisqartirish, mehnat bozori ehtiyojlarini qondirish, 
resurslardan oqilona foydalanish kabi dolzarb ijtimoiy-iqtisodiy muammolarning yechimidir. Afsuski, hozirgi 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T 2025-yil, aprel.  № 4-son.

https://yashil-iqtisodiyot-taraqqiyot.uz1542

kunda oliy ta’lim xizmatlari nazariyasi mamlakatning o‘ziga xos iqtisodiy sharoitlari va bozor munosabatlari 
kontekstida yetarli darajada tadqiq etilmagan. Bu esa sohaga tizimli yondashuvni talab etadi.

M A V Z U G A  O I D  A D A B I Y O T L A R  S H A R H I
“Oliy ta’lim xizmatlari” tushunchasining mazmunini talqin qilishda va uning ijtimoiy-iqtisodiy ahamiyatini 

ochib berishda turli ilmiy yondashuvlar mavjud. Ayrim tadqiqotchilar “oliy ta’lim xizmatlari” tushunchasining 
mohiyatini emas, balki uning jamiyat uchun zarur bo‘lgan ijtimoiy jihatlarini asoslab berishga e’tibor qaratgan. 
Masalan, T.N. Blinova va A.V. Fedotovlar oliy ta’lim xizmatlari barcha fuqarolar uchun tegishli bo‘lib, ularning 
ta’lim olish imkoniyatlarini baholashda quyidagi yondashuvlarga tayanganini ko‘rsatadi: “...hamma uchun teng 
imkoniyatlar yaratish; kompleks yondashuv (bu – tashkilotiy, hududiy, moliyaviy, narx va akademik jihatdan 
ochiqlikni ta’minlash); struktural yondashuv (oliy ta’limning barcha xizmat turlarini foydalanuvchilarga ko‘rsatish); 
ehtimollik yondashuvi (kirish imkoniyati)” [1].

Shuningdek, E.N. Voronko oliy ta’lim xizmatlarini “mamlakatning iqtisodiy modeliga asoslangan faoliyat” [2] 
deb ta’riflagan. O.M. Vasjagina esa oliy ta’lim xizmatlarini iste’molchi va taklif etuvchilar o‘rtasida shakllanadigan 
iqtisodiy faoliyat turi sifatida tasvirlab, quyidagicha ta’rif beradi: “Oliy ta’lim tizimi nomoddiy xizmat ko‘rsatuvchi 
ijtimoiy institut hisoblanadi; uning mahsuloti ta’lim xizmatlari bozorida tovar ko‘rinishida oldi-sotdi qilinadi” [3].

L.A. Krokhmal oliy ta’lim xizmatlari rivojlanish nazariyasini chuqur tahlil qilib, ularning mohiyatini kengroq 
yoritish uchun bir necha asosiy kategoriya mavjudligini bildiradi. Uning fikricha, oliy ta’lim xizmatlari quyidagi 
uchta kategoriya orqali ifodalanadi: mehnat predmeti, mehnat vositalari va mehnat resurslari [4].

Mahalliy olimlar ham oliy ta’lim xizmatlari nazariyasini turli jihatlardan tahlil qilgan. Jumladan, M.Q. 
Pardayev ushbu xizmatlarni bilim oluvchi va bilim beruvchi subyektlar o‘rtasidagi o‘zaro munosabat doirasida 
tushuntirib, “bilim va kuchlarni birlashtiruvchi faoliyat” sifatida izohlaydi [5]. P.M. Lutfullaev esa oliy ta’limda 
quyidagi uchta kategoriya mavjud bo‘lishi kerakligini ta’kidlaydi: “xizmat ko‘rsatuvchi”, “buyurtmachi” va “mijoz”. 
U bu kategoriyalar yig‘indisini “manfaatdor guruhlar” deb atashni ma’qul topadi [6].

D.X. Aslanova va F.A. Ishankulova “Oliy ta’lim xizmatlari va ularning sifatini ta’minlash yo‘llari” nomli 
maqolada ta’lim xizmatlarining sifatiga aniqlik berib, quyidagi fikrni bildiradilar: “...oliy ta’lim xizmati ko‘rsatilishi 
natijasida faol, jamiyatning siyosiy, iqtisodiy va ijtimoiy hayotida ishtirok etuvchi shaxs shakllanadi” [7]. O.S. 
Qahhorov oliy ta’lim muassasalarida kadrlar tayyorlash va ularni ish bilan ta’minlash muammolarini tahlil qilib, 
oliy ta’lim xizmatlari tushunchasini raqobatbardosh kadrlar tayyorlash jarayoni bilan bog‘laydi [8].

Shuningdek, Sh.A. Qo‘ldoshev inson taraqqiyoti konsepsiyasi nuqtai nazaridan oliy ta’lim xizmatlarini 
jamiyatning asosiy masalalarini hal etuvchi muhim tarkibiy qism sifatida baholaydi [9].

T A D Q I Q O T  M E T O D O L O G I YA S I
Oliy ta’lim xizmatlarining mohiyati va ijtimoiy-iqtisodiy ahamiyatini yoritishda ilmiy abstraktsiyalash, tahlil 

va sintez, induktsiya va deduktsiya, statistik guruhlash, monografik tadqiqot, taqqoslash kabi ilmiy-tadqiqot 
usullaridan foydalanildi.

T A H L I L  V A  N A T I J A L A R
Oliy ta’lim xizmatlari, ularning mohiyati va ahamiyati to‘g‘risidagi fikr va mulohazalarni kengaytirish mumkin. 

Biroq mavjud nazariy qarashlardagi ilmiy asoslangan mulohazalarning ahamiyatini e’tirof etgan holda, oliy ta’lim 
xizmatlarini ish beruvchining talablari, ish haqi yoki faqat raqobatbardosh kadrlar tayyorlash nuqtai nazaridan 
emas, balki oliy ma’lumotli kadrlar tayyorlash muddati va bosqichlari nuqtai nazaridan baholash maqsadga 
muvofiq, deb hisoblaymiz. Sababi, oliy malakali kadrlarni bir yoki ikki yil ichida tayyorlashning imkoni yo‘q. Ba’zi 
ilmiy manbalarda ham quyidagi fikrga duch kelish mumkin: “...inson kapitalini rivojlantirish – bir kunlik ish emas. 
Bu missiya kompleks yondashuv va uzoq muddatli chora-tadbirlarni talab qiladi”.

Davlat ta’lim standartlarida belgilangan o‘quv dasturlarida fanlarning o‘zlashtirilish muddati katta ahamiyatga 
ega. O‘quv rejalari va haftalik yuklamalar aynan oliy ma’lumotli kadrlar tayyorlash jarayoniga xizmat qiladi. 
Shu sababli, oliy ta’lim xizmatlari tushunchasiga bu jarayonni aks ettiruvchi mazmun berilishi lozim. Oliy ta’lim 
xizmatlariga ta’lim muddati nuqtai nazaridan yondashish orqali bu sohaning mohiyati, ijtimoiy-iqtisodiy o‘rni va 
ahamiyati haqidagi qarashlarga aniqlik kiritish mumkin.

Bizning fikrimizcha, “oliy ta’lim xizmatlari” tushunchasining tub mohiyatini ochishda, unga ta’rif berishda, 
uning milliy iqtisodiyotdagi va aholi bandligini ta’minlashdagi rolini baholashda, aynan sifatli xizmat ko‘rsatish, 
mahsulot ishlab chiqarish va mehnat unumdorligini oshirish nuqtai nazaridan yondashish maqsadga muvofiqdir. 
Bu esa mazkur mavzuga oid mavjud bahs-munozaralarga aniqlik kiritish imkonini beradi.

Shunga qaramay, yuqorida nomlari tilga olingan iqtisodchi olimlar va tadqiqotchilar tomonidan “oliy ta’lim 
xizmatlari” tushunchasiga berilgan ta’riflarning birontasida ham kadrlar tayyorlash muddati va bosqichlari 

alohida ko‘rsatilmagan. Aksincha, mavjud adabiyotlarda va ilmiy tadqiqotlarda oliy ta’lim xizmatlarining 
mamlakatda ishlab chiqarish hajmini oshirish, sifati va samaradorligini ta’minlashdagi roli haqida umumiy fikrlar 
ilgari surilgan, ammo ularning ijtimoiy-iqtisodiy tizimdagi funksional o‘rni to‘liq tadqiq etilmagan.

Nazariy manbalar shuni ko‘rsatadiki, oliy ta’lim xizmatlarining milliy iqtisodiyotdagi o‘rni bo‘yicha qarashlar 
turlicha, ba’zida esa bir-biridan keskin farq qiladi. Ilmiy adabiyotlarda bu xizmatlarning faqat ayrim jihatlari, 
xususan xalqaro iqtisodiy hamkorlikni rivojlantirishdagi o‘rni asoslab berilgan.

Zamonaviy bosqichda oliy ta’lim xizmatlari birlamchi sektorning asosiy yo‘nalishiga aylanmoqda. Uning 
roli faqat raqobatbardosh kadrlar tayyorlash yoki xalqaro hamkorlikni mustahkamlash bilan chegaralanmaydi. 
Oliy ta’lim xizmatlari eng avvalo aholining ma’naviy ehtiyojini qondirish, savodxonligini oshirish, aholi bandligini 
ta’minlash, kambag‘allikni kamaytirish, shuningdek, YaIM hajmini oshirish va mahsulot sifatini yaxshilashda 
beqiyos ahamiyat kasb etadi.

Tabiiy resurslardan samarali foydalanish, qo‘shilgan qiymat yaratish, bozorga sifatli va xaridorgir mahsulot 
chiqarish, yangi ish o‘rinlari yaratish – bularning barchasi aynan oliy ma’lumotli kadrlar salohiyati orqali amalga 
oshiriladi. Shuningdek, ishlab chiqarish va xizmat ko‘rsatish korxonalarida ishlayotgan xodimlarning salohiyatini 
to‘liq ro‘yobga chiqarish imkonini beradi.

Oliy ta’lim xizmatlari aholi daromadlarini oshirishda, jinoyatchilik darajasini kamaytirishda, ayniqsa o‘tish 
davrini boshdan kechirayotgan mamlakatlarda ijtimoiy barqarorlikni ta’minlashda muhim o‘rin tutadi. Mulkni 
talon-taroj qilish, ma’naviy qadriyatlarning moddiy manfaatlar oldida ojizligi, korrupsiya kabi salbiy holatlarning 
oldini olishning yagona yo‘li – aholining bilim darajasini oshirishdir.

Tadqiq etilgan ilmiy manbalarning ko‘pchiligida oliy ta’lim xizmatlarining sifatli mahsulot ishlab chiqarish, 
innovatsion texnologiyalar yaratish va aholining turmush darajasini belgilashdagi roli e’tirof etilgan. Olimlarning 
bu boradagi fikrlari bugungi real iqtisodiy sharoitda ham dolzargligicha qolmoqda.

1-jadval. Oliy ta’lim xizmatlarining ijtimoiy-iqtisodiy funksiyalari.
№ Yo‘nalishlar Ta’sir doirasi va natijalari

1 Kadrlar salohiyati Malakali va innovatsion fikrlovchi mutaxassislarni tayyorlash orqali 
raqobatbardoshlikni oshirish

2 Aholining ma’naviy saviyasini 
oshirish Savodxonlikni yuksaltirish, intellektual taraqqiyotga yo‘l ochish

3 Aholi bandligi O‘zini o‘zi ish bilan ta’minlash va yangi ish o‘rinlari yaratishda faol ishtirok
4 Kambag‘allikni qisqartirish Barqaror daromad manbaiga ega bo‘lgan fuqarolar sonining ortishi

5 YaIMga qo‘shgan hissasi Mahsulot ishlab chiqarish va xizmatlar ko‘rsatish orqali milliy iqtisodiyotga 
hissa

6 Tabiiy resurslardan foydalanish Resurslarni tejash va “yashil” iqtisodiyotga o‘tishga kadrlar orqali ko‘mak
7 Ijtimoiy barqarorlik Jinoyatchilikni kamaytirish, korrupsiya va isrofgarchilikka qarshi kurashish

8 Innovatsiyalar va texnologik 
rivojlanish

Yangi texnologiyalarni joriy etish va ilm-fanga asoslangan yechimlarni ilgari 
surish

Mazkur funksiyalar orqali oliy ta’lim xizmatlari nafaqat ta’lim tizimi, balki mamlakat taraqqiyotining barqaror 
ustuni sifatida qaralishi lozim.

X U L O S A  V A  T A K L I F L A R
Oliy ta’lim xizmatlarining mohiyatini o‘rganish va yuqorida ko‘rib chiqilgan olimlarning ta’riflarini hisobga 

olgan holda, quyidagi ta’rifni taklif etish maqsadga muvofiq, deb hisoblaymiz: oliy ta’lim xizmatlari – bu umumiy 
o‘rta, o‘rta maxsus, boshlang‘ich professional ta’lim xizmatlaridan keyingi, kamida 4 yillik muddatda va ikki 
bosqich asosida oliy malakali kadrlarni tayyorlashga qaratilgan umumiqtisodiy kategoriya sifatidagi iqtisodiy 
faoliyat turidir.

Oliy ta’lim xizmatlarining milliy iqtisodiyotning ajralmas tarkibiy qismiga aylanib borayotgani, uning 
aholi bandligini ta’minlash hamda kambag‘allikni qisqartirishdagi rolining ortib borayotgani bu sohani jadal 
rivojlantirish zaruriyatini kuchaytiradi. Aynan ana shu zaruriyat oliy ta’lim xizmatlari sohasini strategik ustuvor 
yo‘nalish sifatida belgilashni taqozo etadi. Uni amalga oshirish bo‘yicha aniq choralar va yo‘nalishlarni ishlab 
chiqish dolzarb vazifa sanaladi.

Bizning fikrimizcha, oliy ta’lim xizmatlarini jadal sur’atlar bilan rivojlantirish, uning mamlakat YaIMdagi 
ulushini oshirish, ijtimoiy-iqtisodiy hayotdagi mavqeini mustahkamlash oddiy bir tadbir emas, balki uzoq 
muddatga mo‘ljallangan strategik taraqqiyotning muhim omilidir. Mazkur strategik maqsadni amalga oshirish, 

avvalo, oliy ta’lim xizmatlarining ijtimoiy-iqtisodiy taraqqiyotdagi o‘rnini chuqur ochib berish bilan chambarchas 
bog‘liq.

Shu bilan birga, oliy ta’lim xizmatlarining ijtimoiy-iqtisodiy ahamiyati yuqorida ko‘rsatilganlar bilan cheklanib 
qolmaydi. Ushbu nazariy xulosamizni quyidagi asoslar bilan dalillaymiz:

Birinchidan, oliy ta’lim xizmatlaridan foydalangan shaxslar o‘zini o‘zi ish bilan ta’minlash imkoniyatiga ega 
bo‘ladi. Tadqiqotlar shuni ko‘rsatadiki, hozirgi kunda O‘zbekistonda ish o‘rinlarining yetishmasligi, ish haqi va 
mehnat sharoitlarining talabga javob bermasligi mehnat resurslarini qoniqtirmaydi. Statistika ma’lumotlariga 
ko‘ra, har yili O‘zbekistonda 1,0 millionga yaqin bitiruvchi mehnat bozoriga kirib keladi [10]. Bunday raqobatli 
sharoitda barcha bitiruvchilarni ish bilan ta’minlash imkoni mavjud emas. Shu sababli, oliy ta’lim muassasalari 
bitiruvchilari o‘z bilim va ko‘nikmalaridan foydalangan holda o‘zini o‘zi band qilish imkoniyatiga ega. Masalan: 
o‘quv markazlari ochish, xizmat ko‘rsatish faoliyatlari bilan shug‘ullanish va boshqalar.

Ikkinchidan, tabiiy resurslardan oqilona foydalanish va ularni tejashda oliy ma’lumotli mutaxassislar muhim 
rol o‘ynaydi. Tabiiy resurslarning ko‘pligi yoki xilma-xilligi mamlakat taraqqiyotini kafolatlamaydi. Aksincha, 
resurslardan samarali foydalangan, atrof-muhitni muhofaza qilgan mamlakatlar rivojlanishning yuqori 
bosqichlariga erishgan. Bunga erishishning yagona yo‘li – aholining savodxonligini oshirishdir. Demak, tabiiy 
resurslarni tejovchi iqtisodiyotga o‘tish, tarmoqlarni “yashil transformatsiya” qilish va shu asosda oliy ta’lim 
muassasalarida yuqori malakali kadrlarni tayyorlash bugungi kunning muhim vazifasidir.

Uchinchidan, inflyatsiya darajasini pasaytirishda ham oliy ta’lim xizmatlari bilvosita ahamiyat kasb etadi. 
Aholi mablag‘laridan maqsadli foydalanish – inflyatsiya sur’atlarini sekinlashtiradi. Masalan, kredit va soliq 
to‘lovlarini o‘z vaqtida amalga oshirish, ortiqcha sarf-xarajatlarni qisqartirish, xarid me’yoriga amal qilish va 
hokazolar. Garchi bu omillar alohida oddiy bo‘lib tuyulsa-da, ularning yig‘indisi iqtisodiyot uchun katta ichki 
investitsiyani tashkil etadi.

To‘rtinchidan, aholining jamg‘arma salohiyatini oshirishda oliy ta’lim xizmatlarining bevosita ijtimoiy va 
iqtisodiy ahamiyati bor. So‘nggi yillarda oila va jamoa tadbirlarida (to‘ylar, marosimlar, tantanalar) haddan ortiq 
isrofgarchilik kuzatilmoqda. Bu esa aholining yillar davomida yig‘gan daromadini bir kunlik tadbirga sarflab, 
moddiy va ma’naviy yo‘qotishlarga olib kelmoqda. Hatto to‘y va marosimlarni soddaroq o‘tkazish zarurati davlat 
siyosati darajasida ilgari surilgan.

Umuman olganda, oliy ta’lim xizmatlarining jadal rivojlanishi mamlakatda ijtimoiy barqarorlikni ta’minlashda 
muhim ahamiyat kasb etadi. Har qanday jamiyatning tarixiy taraqqiyotiga nazar solinsa, ularning eng muhim 
maqsadi – fuqarolarini bilimli, madaniyatli va ongli etib tarbiyalash bo‘lgan.

